
 
 

Ferslach gearkomste Genealogysk Wurkferbân op 25 novimber 2023 om 13.30 oere yn it 

doarpshûs fan Lúkswâlde. 

 

Foarsitter Gosse van der Plaats iepent de gearkomste en hiet elkenien wolkom. 

Omdat de Fryske Akademy dit jier 85 jier bestiet wurde de gearkomsten fan it wurkferbân net yn Ljouwert mar op 

tapaslike plakken yn ús provinsje hâlden. Om't de lêzing fan hjoed oer de famylje Luxwolda giet is keazen om 

dizze gearkomste yn Lúkswâlde te hâlden. 

 

1. Earst fertelt Gosse koart wat oer de histoarje fan de Akademy. 

Yn 1914 trune dûmny Sipke Huisman al oan op de oprjochting fan in akademy fan en foar 

Fryslân en de Fryske wittenskip. Yn 1938 is it dan sa fier en wurdt yn it Oranjehotel yn 

Ljouwert de Fryske Akademy oprjochte. Op de foto dy’t doe makke is binne de oprjochters te 

sjen, meast manlju en guon, lykas Titus Brandsma oant yn dizze tiid ferneamd. 

Yn 1944 komt it Lyts Frysk wurdboek út. Dan set it wurk oan it Grut Frysk Wurdboek útein. 

Yn 1958 wurdt de Enseklopedy fan Fryslân útjûn en yn 1968 folget De Skiednis fan Fryslân. 

Yn 1984 sjocht diel 1 fan it Grut Frysk Wurdboek it ljocht. 

Trije jier letter wurdt it Mercatorsintrum foar meartaligens oprjochte. 

Yn 1990 wurdt de akademy ûnderdiel fan de KNAW. 

Bekende produkten binne fierder HISGIS (2005) der’t boarnen fan geografyske gegevens te 

rieplachtsjen binne en Taalweb mei it taal- en oersetprogramma Frysker. 

Op de Akademy wurkje wittenskippers dy’t ûndersyk dogge en fierder binnen der de 

wurkferbannen, der’t net-wittenskippers of boargerwittenskippers ûndersyk dogge. Ien fan de 

âldste wurkferbannen is it Genealogysk Wurkferbân. It wurkferbân bringt jierliks in 

Genealogysk  Jierboek út. Fierder is der in Grêfstienkommisje, dy’t as der in tsjerkeflier iepen 

komt de der oanwêzige grêven fotografearret en beskriuwt. 

Foar de leden fan it Wurkferbân binne der lêzingen en is der elts jier in reiske. 

Yn 1956 is de Fryske Ried foar Heraldyk oprjochte. Leden fan dizze ried wurde herauten 

neamt. De Fryske ried foar heraldyk registrearret famyljewapens en wapens fan ynstânsjes 

as gemeenten, doarpen en wetterskippen. 

Heraut Frisia Jelle Terluin fertelt wat oer it wurk fan de Ried en foar dizze gelegenheid 

wat  oer it wapen fan de famylje Luxwolda en de doarpswapens fan Lúkswâld, Terbant, 

Lúnbert, Tsjalbert en Gersleat. 

 

2. Dan is it wurd oan Anne Hielke Lemstra oer syn ûndersyk nei de famylje 

Luxwolda. 

 



De bruorren Wisse, Sjoerd en Jan brûkten al langer 

de namme Luxwolda en Wisse en Jan en de bern 

fan de ferstoarne Sjoerd woene dat yn 1811 mar sa 

hâlde. Anne Hielke stamt sels net ôf fan in 

Luxwolda, mar hy hat der wol wat mei, want Ynske 

Klases, de widdo fan de om 1799 hinne ferstoarne 

Sjoerd Sipkes Luxwolda trout yn 1801 mei Hylke 

Hylkes. En dy komt wol foar yn de kertieren fan 

Anne Hielke. De namme Luxwolda makke 

nijsgjirrich.  De bruorren Wisse Sipkes, Sjoerd Sipkes en Jan Sipkes Luxwolda brûkten 

behalve de namme ek wol it patronym Sipkes. Mar de famylje wie al langer bekend ûnder de 

namme Luxwolda, sa ûntduts Anne Hielke yn de argiven. Wat dêrby holp wie dat de famylje 

aardich wat besit. Want eartiids koe men allinne stimme as men besit hie. En dat komt goed 

nei foaren yn de stimkohieren. Al yn de stimregisters fan 1640 en 1698 hie de famylje 

stimdragende sathen. Yn 1728 besiet Lúkswâld tsien stimmen, wêrfan der sân yn it besit fan 

de famylje Luxwolda. Se hiene in grut part fan it doarp yn hannen en it wie dan ek net frjemd 

dat sy harren Lúkswolda neamden. Dochs hat Lemstra ek noch in oare ferklearring oer hoe ’t 

de namme Luxwolda yn de famylje har yntree die. De pake fan de trije bruorren neamde him 

Wisse Sipckes Luixwolt. Syn broer mr. Ynse Luixwolt (1676 -1726) wie skoalmaster en 

oargelist yn Wurdum, fier fan Lúkswâld. As der frege waard wêr ’t er wei kaam, sil er wol sein 

ha ‘ fan Lúkswâld ’. Anne Hielke is yn dit fermoeden sterke trochdat de heit fan Wisse 

Sipckes en Ynse yn de argiven werom te finen is as Sipcke Wisses, sûnder de fermelding 

Luixwolt. De famylje hie begjin 18e iuw in soad besittingen yn Lúkswâld, mar komt 

oarspronklik fan it doarp Tsjalbert. Anne Hielke hie tocht dat it in ferhaal wurde soe oer de 

17e iuw mar de âldste stikken dy ’t fan dizze famylje bekend binne komme fan 1511. 

Fierder lit Anne Hielke noch de ferbannen sjen dy’t der binne mei de famyljes Fockema 

Andrae, Dronrijp en Bonga. 

 

It is de bedoeling dat de genealogy Luxwolda takomme jier yn it Genealogysk Jierboek komt. 

 

As der nei it omfreegjen neat mear te melden is slút foarsitter de gearkomste. 

Folgjende gearkomste is 6 jannewaris yn Tresoar Ljouwert en op 3 febrewaris is der wer in 

gearkomste op lokaasje, dan op ‘e Jouwer. 

 

Notulist: Rinse Spits 
 


